КОМИ РЕСПУБЛИКАСА ПРАВИТЕЛЬСТВОЛÖН ШУÖМ

Коми Республикаса Правительстволысь решениеяс прокурорöн 

видзöдан актъяс видлаланног йылысь положение вынсьöдöм йылысь

Прокурорöн видзöдан актъяс ас кадö видлалöм могысь Коми Республикаса Правительство шуис:

1. Вынсьöдны Коми Республикаса Правительстволысь решениеяс прокурорöн видзöдан актъяс видлаланног йылысь положение содтöд серти.

2. Коми Республикалöн министерствоясса да мукöд олöмö пöртысь власьт органса веськöдлысьяс, Коми Республикаса олöмö пöртысь власьт системаын Коми Республикалöн государственнöй органъясса веськöдлысьяс, найöс вежысьяс тайö шуöмсö олöмö пöрттöмысь нуöны "Коми Республикаса государственнöй служба йылысь" Коми Республикаса Оланпас серти дисциплинарнöй кывкутöм да "Коми Республикаын административнöй кывкутöм йылысь" Коми Республикаса Оланпас серти административнöй кывкутöм.

3. Тайö шуöмсö олöмö пöртöм бöрся видзöдны Коми Республикаса Юралысьöс вежысь – Коми Республикаса Юралысьлöн да Коми Республикаса Правительстволöн Администрацияса веськöдлысь В.М.Осиповлы.

Коми Республикаса Юралысь                                                     В.Торлопов

Сыктывкр

2004 вося июль 28 лун

129 №

Вынсьöдöма

Коми Республикаса Правительстволöн

2004 во июль 28 лунся 129 №-а шуöмöн

(содтöд)

Коми Республикаса Правительстволысь решениеяс прокурорöн 

видзöдан актъяс видлаланог йылысь

положение

1. Тайö Положениеыс индö прокурорöн видзöдан актъяс видлаланног (Коми Республикаса Прокурорлöн паныда гижöд либö Коми Республикаса Прокурорлöн шыöдчöм), кутшöмъяс воöны "Россия Федерацияса прокуратура йылысь" Федеральнöй оланпас серти Коми Республикаса Правительствоö.

2. "Россия Федерацияса прокуратура йылысь" Федеральнöй оланпаслöн 23 да 24 статьяяс серти:

паныда гижöд быть видлавсьö сiйö воöмсянь дас лунысь оз сёрджык;

шыöдчöм видлавсьö сiйöс пыртöмсянь тöлысь чöжöн, кутшöм кадö колö примитны оланпас торкалöмъяс, найöс артмöдысь помкаяс да условиеяс бырöдöм кузя торъя мераяс.

3. Коми Республикаса Правительстволысь решениеяс прокурорöн видзöдан актъяс Коми Республикаса Юралысьлöн да Коми Республикаса Правительстволöн Администрацияса öтувъя юкöнын пасйöм бöрын ыстыссьöны Коми Республикаса Юралысьлöн да Коми Республикаса Правительстволöн государственно-правовöй веськöдланiнö (водзö – Государственно-правовöй веськöдланiн) найöс видлалöм кузя удж котыртöм вылö.

4. Водзвыв вöчöм правовöй экспертизалöн кывкöртöд серти кö Коми Республикаса прокурорлöн корöмъяс могмöдöмын эм право боксянь подув, Государственно-правовöй веськöдланiн  кык уджалан лунöн лöсьöдö Коми Республикаса Правительстволысь решение бала (водзö – бала):

1) Коми Республикаса Прокурорлöн подувъясöн öтикывъясьöм да Коми Республикаса Правительстволöн решениеö вежсьöмъяс да содтöдъяс пыртöм либö Коми Республикаса Правительстволысь решение, мый вылö пыртöма прокурорöн видзöдан акт, вынтöмöн лыддьöм йылысь;

2) Коми Республикаса Прокурорлысь корöмъясын öткажитöм йылысь.

5. Государственно-правовöй веськöдланiн дасьтöм баласö мöдöдö Коми Республикаса Юралысьöс вежысьлы, уджлысь тайö нырвизьсö курируйтысьлы, Коми Республикаса лöсялана министерствояслöн да мукöд олöмö пöртысь власьт органлöн веськöдлысьяслы, Коми Республикалöн Правительствоса членъяслы видлалöм да сöгласуйтöм вылö. Тайö пунктас индöмаяс видлалöны да сöгласуйтöны баласö татшöм кадколастö:

лунпасса куим лунöн – Коми Республикаса Прокурорлысь паныда гижöм видлалöм кывкöртöдъяс кузя лöсьöдöм бала;  

лунпасса дас лунöн – Коми Республикаса Прокурорлысь шыöдчöм видлалöм кывкöртöдъяс кузя лöсьöдöм бала.

6. Индöм ногöн сöгласуйтöм бала мöдöдсьö Государственно-правовöй веськöдланiнö экспертиза нуöдöм вылö татшöм кадколастö:

öти уджалан лунöн – Коми Республикаса Прокурорлысь паныда гижöм видлалöм кывкöртöдъяс кузя лöсьöдöм бала;

куим уджалан лунöн – Коми Республикаса Прокурорлысь шыöдчöм видлалöм кывкöртöдъяс кузя лöсьöдöм бала.

7. Сэки, кор Коми Республикалöн министерствоса либö мукöд олöмö пöртысь власьт органса веськöдлысьсянь воасны бала кузя вöзйöмъяс да пасйöдъяс либö найö абу сöглас балакöд, Государственно-правовöй веськöдланiн воöм вöзйöмъяс видлалöм бöрын лöсьöдö бала кузя видзöдласын торъялöмъяса сёрнигижöд.

8. Государственно-правовöй веськöдланiнöн видзöдласъясын торъялöмъяслöн сёрнигижöд содтöмöн (кор эм бала кузя лöсявтöмторъяс) оформитöм бала сетсьö Коми Республикаса Юралысьöс вежысь – Коми Республикаса Юралысьлöн да Коми Республикаса Правительстволöн Администрацияса Веськöдлысьлы Коми Республикаса Юралысьлы водзö петкöдлöм вылö öти уджалан лунысь оз дырджык кадколастöн.

9. Прокурорöн видзöдан актъяс видлалöм кывкöртöдъяс серти законодательствоöн индöм кадколастö Коми Республикаса Прокурорлы мöдöдсьö Коми Республикаса Правительстволöн решение копия.

исп. Исакова

